
MUSTAQILLIK YILLARIDA 
ICHKI MIGRATSIYANING 

SHAKLLANISH JARAYONLARI

Mo‘minov Ziyovuddin Bakirjon o‘g‘li
Termiz davlat universiteti

O‘zbekiston tarixi va manbashunoslik kafedrasi stajyor-tadqiqotchisi

Annotatsiya: Mazkur maqolada O‘zbekistonda mustaqillik yillarida ichki migratsiya jarayonlarining o‘ziga xos xususi-
yatlari, ularning ijtimoiy-iqtisodiy rivojlanishga ta’siri hamda transformatsion jarayonlar tahlil etilgan. Bozor iqtisodiyotiga 
o‘tish, hududlararo ijtimoiy-iqtisodiy tafovutlar, mehnat va ta’lim imkoniyatlarining yirik shaharlarda jamlanishi, uy-joy 
bozori, ro‘yxatga olish tartibi hamda ekologik omillarning aholi harakatchanligiga ta’siri ochib beriladi.

Kalit so‘zlar: ichki migratsiya, urbanizatsiya, mehnat mobilligi, hududiy tafovut, qishloq–shahar migratsiyasi, Toshkent, 
ekologik migratsiya, transformatsiya.
Abstract: This article analyzes the specific features, transformation processes, and socio-economic impacts of internal 
migration in Uzbekistan during the years of independence. It highlights the influence of market economy transitions, 
interregional socio-economic disparities, and the concentration of labor and educational opportunities in major cities on 
population mobility. Furthermore, the roles of the housing market, administrative registration systems, and environmental 
factors in shaping migration patterns are evaluated.

Key words: internal migration, urbanization, labor mobility, regional disparity, rural-to-urban migration, Tashkent, envi-
ronmental migration, transformation.
Аннотация: В данной статье анализируются специфические особенности, трансформационные процессы и соци-
ально-экономические последствия внутренней миграции в Узбекистане за годы независимости. Раскрывается 
влияние перехода к рыночной экономике, межрегиональных социально-экономических диспропорций, а также 
концентрации трудовых и образовательных возможностей в крупных городах на мобильность населения. Кроме 
того, оценивается роль рынка жилья, системы административной регистрации и экологических факторов в фор-
мировании миграционных потоков.

Ключевые слова: внутренняя миграция, урбанизация, трудовая мобильность, региональные диспропорции, 
миграция “село–город”, Ташкент, экологическая миграция, трансформация.

KIRISH
Mustaqillikka erishilgach, O‘zbekistonda ijtimoiy-iqtisodiy tizim tubdan yangilandi. Bu jarayon aholining 

hududiy harakatchanligi va migratsion faolligining rivojlanishiga ham sezilarli ta’sir ko‘rsatdi. Rejali iqtisodiyot 
davrida ishchi kuchini joylashtirish asosan davlat tomonidan tartibga solinar edi. Bozor munosabatlari sharoitida 
esa ko‘chish qarorlarini qabul qilishda shaxsiy manfaatlar va individual imkoniyatlarning ahamiyati ortdi. Endi-
likda ish haqi, bandlik, sifatli ta’lim va uy-joy bozori kabi omillar aholining hududiy harakatchanligini belgilovchi 
muhim jihatlarga aylandi. Shu sababli ichki migratsiya demografik jarayon bo‘lish bilan birga, mehnat resursla-
rining hududlararo taqsimlanishini muvofiqlashtirish va urbanizatsiyani jadallashtirishga xizmat qiluvchi muhim 
iqtisodiy mexanizm sifatida namoyon bo‘lmoqda.

MAVZUGA OID ADABIYOTLAR SHARHI
O‘zbekistonda ichki migratsiyani o‘rganishga doir manbalarni shartli ravishda uch guruhga ajratish mumkin.

Birinchi guruhni davlat statistika organlarining ma’lumotlari tashkil etadi. Statistika agentligining STAT 
axborot tizimida doimiy yashash joyi bo‘yicha ro‘yxatga olingan ko‘chib keluvchilar soni dinamik qator shaklida 
berilgan [1]. Mazkur ma’lumotlar mustaqillik yillaridagi umumiy tendensiyalarni aniqlash va migratsiya jarayonla-
rining rivojlanish xususiyatlarini baholash imkonini beradi. Ma’muriy ro‘yxatga asoslangan statistik ma’lumotlar 
ichki migratsiyaning asosiy yo‘nalishlarini o‘rganishda muhim axborot manbai hisoblanadi. Ularni vaqtinchalik, 

migratsiya jarayonlarini yanada kengroq tahlil qilishga xizmat qiladi.

Ikkinchi guruh Xalqaro migratsiya tashkilotining O‘zbekiston bo‘yicha hisobotlaridan iborat. XMT tahlillarida 
mamlakatdagi ichki migratsiya jarayonlarini baholashda turli axborot manbalaridan kompleks foydalanishning 
ahamiyati ta’kidlanadi [2]. Tashkilotning vaziyat hisobotlari migratsiya yo‘nalishlarini kengroq ijtimoiy-iqtisodiy 
sharoitlar bilan bog‘lab tahlil qiladi [3, 4]. Ushbu hisobotlarning afzalligi shundaki, migratsiya demografik ko‘rsat-
kich bo‘lish bilan birga, mehnat bozori, iqlim o‘zgarishi va aholi farovonligi bilan aloqador jarayon sifatida ham 
yoritilgan.

Uchinchi guruhni ichki harakatchanlikning huquqiy va institutsional muhitini belgilovchi normativ-huquqiy 
hujjatlar tashkil etadi. Xususan, O‘zbekiston Respublikasi Prezidentining “Doimiy propiska qilish hamda turgan 
joyi bo‘yicha hisobga olish tartibini isloh qilish chora-tadbirlari to‘g‘risida”gi PF–5984-son1 Farmoni Toshkent 
shahri va viloyatida doimiy propiska tizimini takomillashtirishga qaratildi [5]. Ushbu hujjatni statistik manbalar 
bilan birgalikda o‘rganish ro‘yxatga olish qoidalaridagi yangilanishlarning rasmiy migratsiya ko‘rsatkichlariga 
ta’sirini tahlil qilish hamda aholining hududiy harakatchanligi uchun yaratilayotgan institutsional imkoniyatlarni 
yoritishga yordam beradi.

Mavjud adabiyotlarda ichki migratsiyaning demografik, ijtimoiy-iqtisodiy va institutsional jihatlari keng yorit-
ilgan. Uzoq muddatli statistik dinamika, institutsional islohotlar va norasmiy mobillikka oid tadqiqotlarni o‘zaro 
uyg‘unlikda o‘rganish mazkur yo‘nalishdagi ilmiy tahlil imkoniyatlarini yanada kengaytiradi. Ushbu maqolaning 
yondashuvi mazkur yo‘nalishlarni yagona tarixiy va ijtimoiy-iqtisodiy tahlil doirasida birlashtirishi bilan ajralib 
turadi. Shu tariqa, adabiyotlar tahlili ichki migratsiyaning miqdoriy o‘zgarishlari bilan bir qatorda, uning transfor-
matsion xususiyatlarini ham kompleks o‘rganish muhimligini ko‘rsatadi.

TADQIQOT METODOLOGIYASI
Ushbu tadqiqotda tarixiy-qiyosiy tahlil, statistik kuzatuv va tizimli yondashuv usullaridan foydalanildi. 

Ishning empirik bazasini O‘zbekiston Respublikasi Prezidenti huzuridagi Statistika agentligi ma’lumotlari tashkil 
etadi [1]. Shuningdek, Xalqaro migratsiya tashkiloti (XMT) hisobotlaridan ham keng foydalanildi [2, 3, 4].

TAHLIL VA NATIJALAR
Ilmiy adabiyotlarda ichki migratsiya - aholining o‘z mamlakati ichida doimiy yashash joyini uzoq muddatga 

yoki butunlay o‘zgartirishi bilan bog‘liq hududiy harakati sifatida ta’riflanadi. O‘zbekistonda ushbu jarayon 
mehnat resurslarini samarali qayta taqsimlash, urbanizatsiyani jadallashtirish va hududlararo iqtisodiy rivojla-
nishning mutanosibligini ta’minlashga xizmat qiluvchi muhim omil hisoblanadi. Bugungi kunda ichki migratsiya 
oqimlari asosan qishloq joylaridan yirik shaharlarga, xususan, Toshkent shahri va viloyat markazlariga yo‘nal-
tirilgan [6].

Tadqiqot doirasida mamlakatdagi ichki migratsiyaning shakllanish jarayonlari ma’muriy va iqtisodiy islo-
hotlar mazmunidan kelib chiqib, uchta asosiy bosqichga ajratib tahlil qilindi:

1.	 1991–2000-yillar (iqtisodiy moslashuv va migratsiya yo‘nalishlarining yangilanish bosqichi):

Mustaqillikning dastlabki o‘n yilligida mamlakatda yangi iqtisodiy munosabatlarning shakllanishi, ishlab 
chiqarish tizimining qayta tashkil etilishi va mehnat bozorining yangi sharoitlarga moslashuvi aholining migrat-
sion faolligiga ta’sir ko‘rsatdi. Uy-joy bozorining bosqichma-bosqich shakllanishi hamda yirik shaharlarda 
aholini ro‘yxatga olish tartibining amal qilishi sharoitida rasmiy ko‘chib kelishlar soni 1991-yildagi 371,1 ming 
kishidan 2000-yilda 145,9 ming kishini tashkil etadigan darajaga o‘zgardi [1]. Ushbu davrda aholining hududiy 
harakatchanligi yangi shakllarda namoyon bo‘lib, doimiy ko‘chish bilan bir qatorda vaqtinchalik, mavsumiy va 
norasmiy mehnat mobilligi ham rivojlandi.

2.	 2001–2016-yillar (barqarorlashuv va maqsadli migratsiya bosqichi):

Bu davrda sanoat va transport infratuzilmasining rivojlanishi hududlarning iqtisodiy salohiyatini mustah
kamlashga xizmat qildi. Aholini ro‘yxatga olishning amaldagi tartiblari sharoitida rasmiy migratsiya ko‘rsat-
kichlari nisbatan barqaror darajada shakllandi. Ko‘chib kelganlar soni 2005-yilda 144,8 ming, 2015-yilda esa 
139,3 ming kishini tashkil etdi [1]. Ushbu bosqichda migratsiya maqsadli xususiyat kasb etdi: yoshlar va malakali 
kadrlar asosan Toshkent shahri va viloyat markazlaridagi ta’lim hamda mehnat imkoniyatlaridan foydalanishga 
intildi. Xonadonning ayrim a’zolari boshqa hududda mehnat faoliyatini olib borishi, qolganlari esa doimiy 
yashash joyida istiqomat qilishiga asoslangan oilaviy migratsiya strategiyalari shakllandi.

1	 https://lex.uz/docs/-4796561

3.	 2017–2025-yillar (liberallashuv va yangi mobillik imkoniyatlarining kengayish bosqichi):

Mazkur davrda oliy ta’lim qamrovining ortishi, yirik qurilish loyihalarining amalga oshirilishi hamda yashash 
joyi bo‘yicha ro‘yxatga olish (propiska) tartibining soddalashtirilishi aholining hududiy harakatchanligi uchun 
yangi imkoniyatlar yaratdi. Xususan, O‘zbekiston Respublikasi Prezidentining “Doimiy propiska qilish hamda 
turgan joyi bo‘yicha hisobga olish tartibini isloh qilish chora-tadbirlari to‘g‘risida”gi PF–5984-son2 Farmoni 
ushbu yo‘nalishdagi institutsional islohotlarning muhim huquqiy asoslaridan biri bo‘ldi [5]. Pandemiya davridagi 
o‘ziga xos sharoitlarga qaramay, 2020-yildan keyin rasmiy migratsiya ko‘rsatkichlarida sezilarli o‘sish kuzatildi 
(1-jadval). Ushbu ijobiy dinamika aholining hududiy harakatchanligi faollashgani, shuningdek, ma’muriy hisob 
tizimining raqamlashtirilishi va statistik qayd etish imkoniyatlarining kengayishi bilan izohlanadi.

1-jadval

Manba: O‘zbekiston Respublikasi Prezidenti huzuridagi Statistika agentligining SIAT axborot tizimi ma’lumotlari [1].

Ichki Migratsiyaning Asosiy Omillari Va Yo‘Nalishlari

Ichki migratsiyani harakatlantiruvchi yetakchi iqtisodiy omil - hududlar o‘rtasidagi ish o‘rinlari, mehnat 
unumdorligi va daromadlar darajasidagi tafovutdir. Aholi zich qishloq joylarida yer va suv resurslarining chek-
langanligi aholini ko‘chishga undovchi asosiy kuch hisoblanadi.

Ta’lim migratsiyasi ham alohida o‘ringa ega. Oliy ta’lim muassasalariga qabul qilingan yoshlar Toshkent, 
Samarqand, Buxoro va Farg‘ona kabi yirik markazlarga ko‘chadi va keyinchalik ularning aksariyati o‘sha yerda 
doimiy qoladi. Hududiy jihatdan eng yirik oqim Toshkent aglomeratsiyasiga (Toshkent shahri va uning atrofi-
dagi urbanizatsiyalashgan hududlar) yo‘nalgan. XMT ma’lumotlariga ko‘ra, 2022-yilda ham ichki migrantlarning 
asosiy manzili poytaxt bo‘lgan [2].

Ekologik omil ham ichki migratsiyaning o‘ziga xos yo‘nalishini belgilaydi. Ayniqsa, Orolbo‘yi hududidagi suv 
tanqisligi, cho‘llanish va iqlim o‘zgarishi qishloq xo‘jaligiga bog‘liq xonadonlarni mavsumiy yoki uzoq muddatli 
ko‘chish harakatlariga majbur qilmoqda [4].

Ijtimoiy-Iqtisodiy Rivojlanishga Ta’siri

Ichki migratsiyaning ijobiy jihati - ishchi kuchining iqtisodiy faol hududlarga samarali taqsimlanishi, 
migrantlar oilalari daromadining oshishi va iste’mol talabining o‘sishidir. Biroq bu jarayon qator muammolarni 
ham keltirib chiqaradi. Migrantlarni qabul qiluvchi markazlarda arzon uy-joy, transport, maktab, bog‘cha, tibbiyot 
muassasalari va kommunal tarmoqlarga yuklama ortadi. Poliklinika, suv va kanalizatsiya tarmoqlariga yuklama 
ortadi. Rasmiy ro‘yxatdan o‘tmagan migrantlar orasida norasmiy bandlik, beqaror daromad hamda mehnat 
huquqlari va ijtimoiy xizmatlardan to‘liq foydalana olmaslik muammolari dolzarbligicha qolmoqda.

2	 https://lex.uz/docs/-4796561

O‘zbekistonda mustaqillik yillaridagi ichki migratsiya jarayonlari mamlakatning bozor iqtisodiyotiga o‘tishi 
hamda hududiy rivojlanish tendensiyalarini yaqqol aks ettirdi. Tahlillar shuni ko‘rsatadiki, 1990-yillardagi 
moslashuv va rasmiy ko‘chishlarning qisqarish davridan so‘ng selektiv mehnat hamda ta’lim migratsiyasi 
bosqichi barqarorlashdi. 2017-yildan keyingi liberallashuv, urbanizatsiya va ro‘yxatga olish tartiblarining sodda-
lashuvi esa aholi harakatchanligining mutlaqo yangi bosqichini yuzaga keltirdi. Bugungi kunda ichki migratsiya 
faqatgina doimiy manzil almashtirish bilan cheklanmay, vaqtinchalik, mavsumiy va hududiy mobillik shakllarini 
ham qamrab olmoqda.

Jarayonning iqtisodiy samarasi mehnat resurslarini qayta taqsimlash va aholi daromadlarini oshirishda 
namoyon bo‘lmoqda. Biroq hududlararo iqtisodiy tafovutlar, norasmiy bandlik, qabul qiluvchi shaharlar infratuzil
masiga bosim hamda migrant yuboruvchi hududlarda inson kapitalining kamayishi asosiy muammolar sifatida 
dolzarbligicha qolmoqda.

Ichki migratsiyani cheklash emas, balki uni xavfsiz va samarali boshqarish orqali iqtisodiy barqarorlikka 
erishish uchun quyidagi chora-tadbirlarni amalga oshirish maqsadga muvofiq deb hisoblaymiz:

1.	 Hududiy muvozanatni ta’minlash: chekka hududlarda barqaror ish o‘rinlarini yaratish hamda o‘rta va 
kichik shaharlarning iqtisodiy salohiyatini mustahkamlash;

2.	 Infratuzilmani rejalashtirish: yirik aglomeratsiyalar rivojini uy-joy qurilishi va transport logistikasi rejalari 
bilan o‘zaro muvofiqlashtirish;

3.	 Ijtimoiy himoyani kuchaytirish: vaqtinchalik va mavsumiy migrantlarning mehnat huquqlari hamda ijti-
moiy xizmatlardan foydalanish imkoniyatlarini qonuniy ta’minlash;

4.	 Yoshlarni qo‘llab-quvvatlash: talabalar va yosh mutaxassislar uchun yirik shaharlarda arzon turar joy va 
ijtimoiy ijara dasturlarini kengaytirish;

5.	 Ekologik migratsiyani tartibga solish: Orolbo‘yi kabi ekologik xavf yuqori bo‘lgan hududlar aholisi uchun 
ixtiyoriy ko‘chirish va yangi muhitga moslashuv mexanizmlarini ishlab chiqish.

Xulosa qilib aytganda, ichki migratsiyani hududiy rivojlanish, uy-joy, bandlik va ekologik siyosat bilan bir 
butunlikda boshqarish mamlakatning barqaror hamda inklyuziv taraqqiyotini ta’minlashning eng muhim shar-
tidir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

